
JESUSEKIN TOPO

JESUS 
eta

EMAKUME SAMARIARRA

BIZITZARI BEGIRA

Izaki bakoitzak bere lekua dauka izadian, eta behar dituen dohain eta ahalmenak dauzka Jaunak emanak. Baita guk gizakiok ere. Txoria urrezko kaiolan ere ez da zoriontsu, ez da horretarako egina eta. Izaki bakoitza zertarako den egina, harretarako bizi denean da zoriontsu. Jakina, fede-ikuspegia duenarentzat da zorionbide hau.

Gauza guztiak dira onak, beraien neurrian eta legean erabiliz gero. Denen errege eta jabe gizona. Gauza bakoitza zor zaion moduan erabiltzea, hori da jabe izatea. Neurriz gain erabilita, izakiak beraiek bihurtzen dira jabe eta gizona morroi. Aldrebeskeria handiagorik!
Samariako emakumea testigu. “Zazpi iturrietatik” ari zen edaten, baina orduan eta egarriago. Baina orduan eta okerrago.

EBANJELIOAREN ARGITAN

EBANJELIOA: Joan 4, 5-42

Aldi hartan, Jesus Sikar deritzan Samariako iri batera joan zen, Jakobek bere seme Joseri emandako soro-ondora. Han zegoen Jakoben iturria. Jesus, bidean nekatuta, iturri-ondoan eserita zegoen. Eguerdi-ingurua zen.

Samariako emakume bat etorri zen ura ateratzera, eta Jesusek honela esan zion:
- «Emadazu edateko».

(Ikasleak hirira joanak ziren, jatekoak erostera).

Eta emakume samariarrak:
- «Nola zuk, judutar izanik, eskatzen didazu edatekoa, emakume samariarra naizen honi?» (Judutarrek ez bai dute hartu-emanik samariarrekin).
Jesusek erantzun:

- «Bazeneki Jaungoikoaren dohaina zer den, eta “emadazu edateko” esaten dizuna nor den, zerorrek eskatuko zenioke, eta Hark ur bizia emango lizuke».

Emakumeak orduan:

- «Jauna, ez daukazu ezer ura ateratzeko, eta ur-zuloa sakona da; nondik atera behar duzu Zuk ur bizi hori? Gure aita Jakob baino handiagoa ote zaitugu Zu? Hark emana dugu ur-zulo hau, eta hemendik edaten zuten hark eta haren seme eta abereek».
Jesusek erantzun:

- «Ur honetatik edaten duena, berriz ere egarritu egiten da. Nik ematen diodan uretik edaten duena, ordea, ez da gehiago egarrituko sekulan, Nik emango diodan ura, betiko bizitzaraino darion iturri bihurtuko da harengan».

Eta emakumeak:
- «Jauna, emadazu ur hori, egarri ez nadin, eta ur bila hona etorri beharrik izan ez dezadan».

Eta Jesusek:
- «Zoaz; deitu zure senarrari, eta etorri hona».
Emakumeak erantzun zion:
- «Ez dut senarrik».
Eta Jesusek berari:
- «Ondo esan duzu, ez duzula senarrik; bost izan dituzu, eta orain zurekin daukazuna, ez duzu senarra; hori egia esan duzu».

Emakumeak:
- «Jauna, ikusten dudanez, profeta zera Zu. Gure gurasoek mendi honetan gurtu zuten Jainkoa; eta zuek Jerusalemen gurtu behar dela diozue».
Jesusek:
- «Sines egidazu, emakume: badator ordua, ez mendi honetan, ez Jerusalemen, Aita gurtuko ez duzuena. Zuek, ez dakizuena gurtzen duzue; guk, dakiguna gurtzen dugu; salbamena judutarrengandik bai dator. Baina badator ordua, eta iritsi ere bada, egiazko gurtzaileek Aita espirituz eta egiaz gurtuko dutena. Izan ere, Aitak horrelako gurtzaileak nahi ditu. Jaungoikoa, espiritua da; eta Hura gurtzen dutenek, espirituz eta egiaz gurtu behar dute».

Emakumeak orduan:
- «Badakit, bai, Mesias -Kristo deritzana- etortzekoa dela; Hura datorkigunean, Hark adieraziko digu guztia».
Eta Jesusek:
- «Neroni nauzu, zurekin hizketan ari naizen hauxe».

Une hartan etorri ziren ikasleak, eta harritu ziren, emakume batekin hizketan ari zelako. Hala ere ez zion inork esan: “Zer galdetzen diozu?”, edo “zertaz ari zarete?”.
Orduan emakumea, bere ur-ontzia han utzi eta hirira joan zen, eta jendeari honela esaten zion:

- «Zatozte eta ikus, nik egindako guztia esan didan gizona. Mesias ote dugu?».
Eta hiritik atera eta Harengana zihoazen. 
Bitartean, ikasleak arrenka ari zitzaizkion:
- «Maisu, jan ezazu!».

Hark, berriz, honela esan zien:

- «Badut Nik jateko, zuek ez dakizuen janaria».

Ikasleek honela zioten elkarri:
- «Inork ekarri ote dio, bada, jatekorik?».

Eta Jesusek:

- «Hau dut Nik janari: bidali nauen Haren nahia egitea eta Haren lana burutzea. Ez al zarete esaten ari: “Oraindik lau hilabete, gari-ebakitzerako?”. Horra, bada, Nik esan: jaso zuen begiak, eta ikus gari-soroak, igitaitzeko ori-ori. Eta dagoeneko ari da igitaria lan-saria hartzen eta betiko bizitzarako uzta biltzen; ereilea eta igitaria, biak batera poz daitezen. Hala ere egia da harako esaera hura: “Batek erein, eta bestek bildu”. Zeurok landu ez duzuena igitaitzera bidali zaituztet: bestek lan egin eta zuek haien lanean sartu zarete».

Hiri hartako samariar asko Harengan sinesten hasi zen, emakumearen hitzagatik; “egin dudan guztia esan dit», aitortu bai zuen. Samariarrek, Harengana etorri zirenean, haiekin gelditzeko eskatzen zioten. Eta han gelditu zen bi egun. Eta Beraren hitzagatik gero eta gehiagok sinistu zuen. Eta emakumeari honela esaten zioten:
- «Orain ez dugu, zuk esan duzunagatik sinesten; geurok entzun diogu, eta badakigu Hau dela egiaz munduaren Salbatzailea».

GAUR ETA HEMEN

Ustekabean topo egin du Jesusekin; eguneroko zeregintxo bat betetzerakoan. Ez da hura bila joan, ezta otoitz-leku baten ere. Gizaseme ezezagun bat, judutarra hura, berari ur eske hasi zaio: “Emadazu edaten”. Pixkanaka argituz eta zuzenduz joan da, hark Jesusi eskari berdina egitera iritsi arte: “Jauna, emadazu ur hori”.
Ikusten? Ez dago hain galdurik, ez aldendurik, Jainkoak maite ez duenik, onbideratzeko gai ez denik.

Gaur egun han-hemen zorion-iturri asko daude jarrita, mana goxoa dariola. Jesus berpiztuaren iturria agortu ote? Bai zera! Uste den baino gehiago dira -Samariako emakumearen antzera- eginak egin ondoren, Jesusekin topo egiten dutenak; eta uste gutxien den orduan eta tokian egin ere.
Gure ardura nagusia zera da: bide-ertzean zain dagoen Jesusekin elkarrizketan hastea. Nongo putzu-ertzean ote daukat nire zain? Zenbat gainditu dituzu? Berarekin topo egin ondoren, guk ere esan ahal izango dugu: “Nik aurkitu dut, nik ikusi dut, nirekin hauxe eta hauxe egin du”.
Kristau-maisuak onak direla, testiguak hobe. Onena, biak batera.

OTOITZA

Aita, 
naizena naizela, 
gu zure seme-alaba gaituzu.
Sarri barkatu diguzu, Aita! 
Beti zain zaude bizitzako patin-ertz askotan. 
Edozein bide-ertzetan gurekin topo egin nahirik, 
egarriz zauden Aita zara. 
Gehitu gugan zure seme-alaba izatearen poza. 
Espiritua lagun, 
erakutsi nahi diet beste anaia-arreba askori 
Zuganako bidea. 
Baina lehenago argi itzazu gure bihotzak.

OTOITZ-ALDIA

EZAGUTZEN ZAITUT

Nire seme-alaba:

oraindik ez dakizu zer zaran.

Oraindik ez zara ezagutzen;

nire maitasunaren leku lez,

-oraindik ez zarela ezagutzen esan nahi dut-.

Horregatik ez dakizu nigan duzun garrantzia

eta zure barruan, 

ezkutuan dauden aukerak ez dituzu ezagutzen.

Itzartu zaitez eta utzi amets gaiztoak:

ez egon porrotei eta hutsei begira,

nekeei, erori aldiei eta pausu okerrei begira.

Guzti hori ez da zure benetako izatea.

Utzi zuzendua eta maitatua izaten...

eta gero gerokoak!

Daramazkizun mozorroak

besteen begietara ezkutatuko zaitue

-akaso zeureetara ere bai-

baina nireetara ez zaitue ezkutatuko.

Begirada hori, argia ez den zure begirada, 

eta zure desio bizia, irrikitsua,

zure handinahikeriak, gurari

eta gogoko dituzun berotasunak,

hain zureak, hain gogorrak...

guzti hori ez da zure benetako izatea.

Guzti horren gainetik,

lehenaren eta dituzun ezbai guztien gainetik,

begiratzen zaitut, maite zaitut, aukeratzen zaitut

eta zeruko ateak irekitzen dizkizut ikusi dagizun.

Maite zaitudan seme-alaba zara.

Hainbat gauza ditut esateko...!

Ez mozorro bila dabilen horreri buruz,

baizik eta nire bihotzean dagoen horreri buruz 

eta Aita-Ama lez nire magalean eraginez,

agertzeko dagoen zu horreri buruz.

Niretzako zarana agertu egizu.

Zure izatearen ametsa egi bihurtua izan zaitez.

Zugan jarri ditudan aukerak erabili.

Dohainak zuretzako jarriak dira.

Nire zigilua, odola eta espiritua daramazkizu.

Musukatzen, maitatzen, askatzen bidaltzen zaitut...

Bizitzara zabalduz jabe egiten zaitut.

Guzti hau nik eginez,

altxatzea, ibiltzea eta izatea zerk eragozten dizu?

Nahi dudalako eta zure onerako zaude munduan.

BERTSOAK

1

Samariako emakume bat 
bekatari ezaguna, 
ur bila joanda, aurkitu zuen 
salbatu zuen Laguna.

2

Ontzi ta guzti hurreratu zen 
Jesus zegoan tokira,
ta Honek ura eskatu zion 
egarri biziz begira.

3

“Egarri nauzu ta emadazu
asetuko nauen ura”.

Emakumeak harri ta horma 
erantzun zion puntura:

4

“Zu judegua izanik eta
ni, berriz, samariarra,

nola eskatzen didazu ura?

Bete daigun Lege zaharra”.
5

“Ai, bazeneki nor daukazun gaur 
ura eskatzen aurrean, 
laster zeundeke Berari ura 
zeuk eskatu beharrean!”.
6

“Zuk ez daukazu ontzirik eta 
putzua da hain sakona”. 
“Ai nire ura berezia da 
zeruraino dariona”.
7

“Emadazu, ba, zure uretik 
izan ez nadin egarri”.
“Zoaz ta ekar zure senarra 
eta eman nire barri”.
8

Zazpigarrenaz bizi zen baina 
ez senar eta ez gizon, 
bere bizia argi ta garbi 
aurrean agertu zion.

